
Annotatsiya: Ushbu maqolada hududlar iqtisodiyotini modernizatsiya va 

diversifikatsiyalash , rivojlanish darajasi  nisbatan past bo’lgan hududlarning sanoat va 

ishlab chiqarish tarmoqlarini kengaytirish va rivojlantirish chora-tadbirlari haqida 

ma’lumotlar keltirilgan.  

Kalit so‘zlar:  modernizatsiya, diversifikatsiya, eksport salohiyati, erkin iqtisodiy 

hududlar, EIZda jahon tajribalari 

 

O`zbekiston Respublikasini rivojlantirishning beshta ustuvor yo`nalishi bo`yicha 

Harakatlar strategiyasiga muvofiq hududlar iqtisodiyotini modernizatsiya va 

diversifikatsiya qilish ko`lamini kengaytirish, rivojlanish darajasi nisbatan past bo`lgan 

tuman va shaharlar, sanoat va eksport salohiyatini oshirish yo`li bilan jadal rivojlantirish 

hisobiga mintaqalar ijtimoiy-iqtisodiy rivojlanish darajasidagi farqlarni kamaytirishga 

alohida e’tibor qaratilgani bilan davlat va jamiyatni rivojlantirishning mutlaqo yangi 

bosqichini boshlab bermoqda. Ishlab chiqarish kuchlarini joylashtirishning ijtimoiy-

ekologik omillari XX asrning ikkinchi yarmidan boshlab, fan-texnika inqilobi tufayli 

yuzaga kelgan ekologik inqirozlar va sanoatning eng yangi sohalarini sof tabiiy muhitga 

bo`lgan talabi bilan bog`liq. Aholi o`sishi va ishlab chiqarish sur’atlarining haddan 

tashqari tezlashuvi, ya’ni kontsentratsiya jarayonining kuchayishi oqibatida atrof-

muhitga ta’sir kuchaydi. Atmosferaning ifloslanishi, tuproq va yer resurslarining 

yaroqsiz holga kelishi, yirik shaharlardagi ijtimoiy-ekologik muammolarning haddan 

tashqari kuchayishiga olib keldi. Natijada ishlab chiqarish kuchlarini «yengillashtirish», 

ya’ni sanoat, qishloq xo`jaligi, transport va infratuzilma sohalarini mamlakat hududlari 

bo`yicha bir tekis joylashtirish, atrof-muhitga ta’siri kuchli korxonalar (kimyo, neft-

kimyo, metallurgiya va boshqalar) qurilishini cheklash yoki ularni aholi 

manzilgohlaridan chetga joylashtirish siyosatini yuzaga keltirdi. Mamlakatimiz hududida 

barpo etilayotgan Muborak, Ustyurt, Surg`ul neft-gaz majmualari ayni shu tamoyillarga 

asoslanadi. 2017-2021 yillarda O`zbekiston Respublikasini rivojlantirishning beshta 

ustuvor yo`nalishi bo`yicha Harakatlar strategiyasida ijtimoiy va iqtisodiy rivojlanishda 

nisbatan orqada qolayotgan Nurota, Kattaqo`rg`on, Qo`shrabot, Qiziriq, Muzrabot, 

Boyovut, Sardoba tumanlarini kompleks rivojlantirish dasturlarini ishlab chiqish 

vazifalari belgilab berildi. Mintaqalar sanoat, qishloq xo`jaligi, transport, ishlab 

chiqarish va noishlab chiqarish sohalarida yuqori mehnat unumdorligiga erishish, 

mavjud tabiiy va ijtimoiy-iqtisodiy resurslardan foydalanish samaradorligini oshirishda 

hududlarga erkin iqtisodiy zonalar maqomini belgilash muhim ahamiyat kasb etadi. 

Erkin iqtisodiy zonalar tashkil etish orqali hududlar ijtimoiy-iqtisodiy taraqqiyotini 

jadallashtirishda Xitoy tajribasi jahon hamjamiyatidan tomonidan keng e’tirof etiladi. 

Mamlakat sharqida 1333 ta bojsiz zonalar 32 ta zamonaviy texnologik ishlab chiqarish 

zonalari 52 ta texnopolislar 10 dan ortiq erkin savdo zonalari va bularni birlashtirib 

turuvchi yirik maxsus iqtisodiy zonalar tuzilgan bo`lib, bu hududlar Xitoyning tashqi 

dunyo bilan iqtisodiy a’loqa qilishdagi o`ziga xos «ochiq eshik»lar vazifasini 

bajarmoqda. Mamlakatimizda dastlabki erkin industrial-iqtisodiy zona Navoiy viloyatida 

tashkil etildi. «Navoiy viloyatida erkin industrial-iqtisodiy zona tashkil etish 

to`g`risida»gi farmonga asosan yangi ishlab chiqarish tarmoqlari va zamonaviy 

korxonalar bunyod etish hamda xorijiy investorlarga soliq va boj to`lovlari bo`yicha 

strategik ahamiyatga ega bo`lgan imtiyozlar belgilab berildi.  Xorijiy investorlarning 

hududga qiziqishi yillar o`tgan sari ortib bormoqda va buning natijasida hududda yirik 

logistika markazlari tashkil etildi hamda qo`shma korxonalar soni ortib borishi 

kuzatilmoqda. Shuningdek, O`zbekiston Respublikasi Prezidentining 2012 yil 13 

dekabrdagi «Angren maxsus industrial zonani barpo etish to`g`risida» gi, 2013 yil 18 

martdagi «Jizzax maxsus industrial zonasini barpo etish to`g`risida»gi, 2016 yil 26 

oktyabrdagi PF-4853-sonli «Erkin iqtisodiy zonalar faoliyatini faollashtirish va 

kengaytirishga doir qo`shimcha chora tadbirlar to`g`risida» gi hamda 2017 yil 12 

yanvardagi PF-4931-sonli «Urgut», «G`ijduvon», «Qo`qon» va «Xazorasp» erkin 

iqtisodiy zonalarini tashkil etish to`g`risida» gi Farmonlari hududlarda ishlab chiqarishni 

yangi bosqichga o`tishiga muhim poydevor bo`ldi. Ushbu hududlardagi mahalliy 

mineral-xomashyo resurslarini chuqur qayta ishlovchi va yuqori qo`shimcha qiymatga 

ega raqobatdosh mahsulotlar ishlab chiqaruvchi yuqori texnologiyali va 

mahalliylashtiriladigan zamonaviy korxonalarni tashkil qilish uchun to`g`ridan-to`g`ri 

investitsiyalarni, avvalambor, xorijiy investitsiyalarni faol jalb etish, erkin iqtisodiy 

zonalarning muayyan sohaga ixtisoslashuvini qo`llab-quvvatlash va ularda sanoat 

kooperatsiyasini rivojlantirishga zamin yaratadi. Birgina «Angren» erkin iqtisodiy 

zonasida 2016 yilda 56,7 million AQSH dollari qiymatidagi investitsiyalar o`zlashtirildi, 

bu 2015 yilga nisbatan 6,1 foizga ko`pdir. Ushbu davr mobaynida 7 yangi zavod qurildi, 

929 milliard so`mlikdan ortiq mahsulot ishlab chiqarildi. Mamlakatimizda yangi kichik 

sanoat zonalarini tashkil etish va faoliyat yuritayotganlarining samaradorligini oshirish, 

kichik sanoat zonalariga ularning ixtisoslashuvi, hududning resurs salohiyatini inobatga 

olgan holda ishlab chiqarishning to`liq siklini amalga oshiruvchi tadbirkorlik 

subyektlarini joylashtirish hududiy tengsizlikni bartaraf etishining muhim omili 

bo`lmoqda. Mamlakatimizda bozor munosabatlarini yanada takomillashtirish, 

iqtisodiyotni leberallashtirish bugungi kunning obyektiv zarurati aylandi. Chunki bozor 

iqtisodiyoti jahon sivilizatsiyasining g`oyat ulkan yutug`i sifatida – iqtisodiy rivojlangan 

mamlakatlarda iqtisodiy o`sish va aholi farovonligini uzluksiz ta’minlovchi iqtisodiy 

tizim ekanligini isbotladi. Ayni shu yo`ldan dadil odimlayotgan O`zbekiston 2017-2021 

yillarda  umumiy qiymati 40 milliard AQSH dollari miqdoridagi 649 ta investitsiya 

loyihasini nazarda tutuvchi tarmoq dasturlarini ro`yobga chiqarish rejalashtirilmoqda. 

Natijada keyingi 5 yilda sanoat mahsulotini ishlab chiqarish 1,5 baravar, uning yalpi 

ichki mahsulotdagi ulushi 33,6 foizdan 36 foizgacha, qayta ishlash tarmog`i ulushi 80 

foizdan 85 foizgacha oshadi14. Jahon banki, Evropa tiklanish va taraqqiyot banki, Islom 

va Osiyo taraqqiyot banklari, boshqa xalqaro moliya institutlari bilan hamkorlikdagi 

investitsiyalar hajmi 8,5 milliard dollarni tashkil etdi. Bugungi kunda yurtimizda, chet el 

investitsiyalari hisobidan qiymati 23 milliard dollarlik 456ta loyiha amalga 

oshirilmoqda15. Meva-sabzavot va go`sht-sut mahsulotlarini qayta ishlash sohasida 147 

mln. dollarlik 63 ta loyiha, rangli va qimmatbaho metallarni chuqur qayta ishlash 

bo`yicha 217 mln. dollarlik 6 ta loyiha, kimyoviy xomashyolarni chuqur qayta ishlash 

bo`yicha 25 mln. dollarlik 2 ta loyiha, uglevodorod xomashyolarini qayta ishlashni 

chuqurlashtirish bo`yicha 342 mln. dollarlik 6 ta loyiha, tayyor charm-poyabzal 

mahsulotlari ishlab chiqarishni kengaytirish bo`yicha 6 mln. dollarlik 9 ta loyiha, 

farmatsevtika mahsulotlari ishlab chiqarishni oshirishga yo`naltirilgan 24 mln.dollarlik 7 

ta loyiha, qurilish materiallari ishlab chiqarishni yanada kengaytirish bo`yicha 151 mln. 

dollarlik 29 ta loyiha, tayyor to`qimachilik va tikuv trikotaj mahsulotlari ishlab 

chiqarishni oshirish bo`yicha 178 mln. dollarlik 15 ta loyiha shular jumlasidan. 

Mamlakat iqtisodiy rivojlanishida va ishlab chiqarish kuchlarini joylashtirishda 

to`qimachilik sohasi muhim ahamiyat kasb etadi. Xususan, birinchidan qishloq aholi 

punktlari – tumanlarda paxatachilik sohasini salmog`i yuqoriligi, arzon xom-ashyoning 

mavjudligi; ikkinchidan, asosan qishloq aholi punktlarida ortiqcha ishchi kuchining 

to`palinib qolganligini hisobga olsak, to`qimachilik sanoatining mehnat sig`imining 

yuqoriligi ishchi kuchlarini ish bilan ta’minlash imkoniyatini kengaytiradi; uchinchidan, 

ishlab chiqarishda xom-ashyo transportirokasi nisbatan ancha arzon tushushi mahsulot 

tannarxini pasaytirishni ta’minlaydi; to`rtinchidan, to`qimachlik sanoatini asosiy ishchi 

kuchiga o`rta va kichik malaka talablarining qo`yilishi; qishloq aholi punktlarida 

iqtisodiy-ijtimoiy muammolarning yechimida to`qimachilik sanoatining salmog`i yuqori 

ekanligi va hakazolari bilan izohlanadi. 

Xulosa  qiladigan bo’lsak,  O`zbekistonda ishlab chiqarish kuchlarini joylashtirishning 

o`ziga xos xususiyatlari shundaki, mintaqalar sanoat, qishloq xo`jaligi, transport, ishlab 

chiqarish va noishlab chiqarish sohalarida yuqori mehnat unumdorligiga erishish, mavjud 

tabiiy va ijtimoiy-iqtisodiy resurslardan foydalanish samaradorligini oshirishda 

hududlarga erkin iqtisodiy zonalar maqomini belgilash meva-sabzovot ishlab chiqarishni 

kengaytirish, to`qimachilik sanoatini rivojlantirish muhim ahamiyat kasb etadi. 

